PAGE  
16

КОМИ РЕСПУБЛИКАСА ВÖР КОМИТЕТЛÖН

ТШÖКТÖД

Государствосянь вöр бöрся контроль да дöзьöр збыльмöдігöн прöверкаяс нуöдöм кузя  государственнöй мог олöмö пöртан административнöй регламент вынсьöдöм йылысь

 «Государственнöй могъяс збыльмöдöм (государственнöй услугаяс сетöм) кузя административнöй регламентъяс лöсьöдан да вынсьöдан пöрадок йылысь» Коми Республикаса Правительстволöн 2009 во февраль 12 лунся 24 №-а  шуöм серти
тшöкта:
1. Вынсьöдны государствосянь вöр бöрся контроль да дöзьöр збыльмöдігöн прöверкаяс нуöдöм кузя государственнöй мог олöмö пöртан административнöй регламент.
2. Тайö тшöктöдсö олöмö пöртöм бöрся видзöдны кута ачым.
Юрнуöдысьлысь могъяс олöмö пöртысь                                         Ю.А. Зайцев
Сыктывкар

2009 вося июнь 18 лун

349 №

Вынсьöдöма

Коми Республикаса вöр комитетлöн

2009 во июнь 18 лунся 349 №-а

 тшöктöдöн

(содтöд)

Государствосянь вöр бöрся контроль да дöзьöр збыльмöдігöн прöверкаяс нуöдöм кузя  государственнöй мог олöмö пöртан
АДМИНИСТРАТИВНÖЙ РЕГЛАМЕНТ 
I. Панас

1. Государствосянь вöр бöрся контроль да дöзьöр збыльмöдігöн прöверкаяс нуöдöм кузя  государственнöй мог (водзö – государственнöй мог)  олöмö пöртан административнöй регламент урчитö Коми Республикаса вöр комитетлöн (водзö – Комитет) административнöй процедураяслысь да административнöй уджлысь кадпассö да сьöрсьöн-бöрсьöн вöчанногсö, Комитетса чина кывкутысьяс костын йитöд кутан пöрадоксö, а сідзжö государствосянь вöр бöрся контроль да дöзьöр кузя уджмогъяссö збыльмöдігöн Комитетса торъя йöзкöд да юридическöй кывкутысьяскöд йитöд кутöмсö.   
2. Государственнöй могсö збыльмöдö Коми Республикаса вöр комитет.
Коми Республика мутасын государствосянь вöр бöрся контроль да дöзьöр збыльмöдысь да государственнöй вöр инспекторъясöн лоысь Комитетса чина йöз (водзö – Комитетса чина морт) лыддьöгсö вынсьöдöма Комитетлöн 2007 во август 10 лунся 402 №-а тшöктöдöн.
3. Государственнöй могыс збыльмöдсьö:
1) Россия Федерацияса Оланподув серти (Российскöй газета, 1993, декабр 25 лун; Россия Федерацияса законодательстволöн собрание, 2009, 1 №, 1 ст.; 2 ст.);

2) Россия Федерацияса вöр кодекс серти (Россия Федерацияса законодательстволöн собрание, 2006, 50 №, 5278 ст.; 2008, 20 №, 2251 ст.; 30 №, 3599, 3616 ст.; 2009, 11 №, 1261 ст.);

3) Административнöй право торкалöмъяс йылысь Россия Федерацияса кодекс серти (Россия Федерацияса законодательстволöн собрание, 2002, 1 №, 1 ст.; 18 №, 1721 ст.; 2003, 27 №, 2700, 2717 ст.; 46 №, 4440 ст.; 50 №, 4847 ст.; 2004, 31 №, 3229 ст.; 2005, 13 №, 1077 ст.; 30 №, 3131 ст.; 50 №, 5247 ст.; 2006, 31 №, 3420 ст.; 2007, 26 №, 3089 ст.; 30 №, 3755 ст.; 31 №, 4007 ст.; 41 №, 4845 ст.; 2008, 52 №, 6227 ст.; 2009, 23 №, 2776 ст.);

4) «Россия Федерацияса вöр кодекс уджö пыртöм йылысь» 2006 во декабр 4 лунся 201-ФЗ №-а Федеральнöй оланпас серти (Россия Федерацияса законодательстволöн собрание, 2006, 50 №, 5279 ст.; 2007, 31 №, 4014 ст.; 2008, 20 №, 2251 ст.; 30 №, 3597, 3599 ст.; 2009, 11 №, 1261 ст., 19 №, 2283 ст.);
5) «Россия Федерацияса гражданалысь шыöдчöмъяс видлалан пöрадок йылысь» 2006 во май 2 лунся 59-ФЗ №-а Федеральнöй оланпас серти (Россия Федерацияса законодательстволöн собрание, 2006, 19 №, 2060 ст.);
6) «Государствосянь контроль (дöзьöр) да муниципальнöй контроль збыльмöдігöн юридическöй кывкутысьяслысь да асшöр уджалысьяслысь правояс дорйöм йылысь» 2008 во декабр 26 лунся 294-ФЗ №-а Федеральнöй оланпас серти (Россия Федерацияса законодательстволöн собрание, 2008, 52 №, 6249 ст.; 2009, 18 №, 2140 ст.);

7) «Государствосянь вöр бöрся контроль да дöзьöр збыльмöдöм йылысь положение вынсьöдöм йылысь» Россия Федерацияса Правительстволöн 2007 во июнь 22 лунся 394 №-а шуöм серти (Россия Федерацияса законодательстволöн собрание, 2007, 27 №, 3282 ст.; 2009, 10 №, 1224 ст.);
8) «Коми Республикаса вöр комитет йылысь» Коми Республикаса Юралысьлöн 2009 во июнь 25 лунся 63 №-а Индöд серти;

9) «Коми Республика мутасын государствосянь вöр бöрся контроль да дöзьöр нуöдысь Коми Республикаса вöр комитетса чина кывкутысьяслысь лыддьöг вынсьöдöм йылысь» Коми Республикаса вöр комитетлöн 2007 во август 10 лунся 402 №-а тшöктöд серти (Республика, 2007, сентябр 1 лун);
10) «Административнöй право торкалöмъяс йылысь, мыйяс йылысь делöяссö видлалöмыс федеральнöй законодательство серти пырö вöр йитöдъяс юкöнын Россия Федерациялöн субъектъясса олöмö пöртысь власьт органъяслöн уджмогъясö, сёрнигижöдъяс вöчны правоа Коми Республикаса вöр комитетса чина йöз лыддöг вынсьöдöм йылысь» Коми Республикаса вöр комитетлöн 2007 во ноябр 27 лунся 614 №-а тшöктöдöн (Республика, 2007, декабр 11 лун).

4.   Государственнöй мог збыльмöдан помшуöмöн лоö вöрöн вöдитчигöн, сійöс дöзьöритігöн, видзигöн да рöдмöдігöн вöр  законодательствоö кутчысьöм, индöм законодательство торкавны позьтöмлун вылö условиеяс лöсьöдöм,  кутшöмъяс кыпöдасны вöр законодательство збыльмöдан тшупöдсö.

Государственнöй мог збыльмöдан бöръя помшумъясöн лоö прöверкаяслöн помшуöмъяс серти актъяс гижöм, а кор прöверкаяс дырйи аддзысьöны торкалöмъяс  – прöверкаяс бöрын вöр законодательствоын аддзöм торкалöмъяссö быть бырöдöм йылысь предписаниеяс сетöм да индöм предписаниеяссö урчитöм кадö бырöдöм бöрся видзöдöм, вöр законодательствоын аддзöм торкалöмъяс бырöдöм бöрся видзöдан, дугöдан да öлöдан мераяс а сiдзжö йöзöс, кодъяс лэдзисны аддзöм торкалöмъяссö, кывкутöмö кыскан мераяс примитöм.

II. Государственнöй мог збыльмöдан пöрадок дорö корöмъяс

5. Государственнöй мог збыльмöдан правилöяс йылысь юöртсьö:
1) веськыда Комитетлöн государствосянь вöр бöрся контроль, дöзьöр нуöдан да вöр дöзьöритöм да видзöм котыртан юкöнö;

2) телефон связь средствоясöн вöдитчöмöн;

3) электроннöй пошта пыр (шыöдчöмъяссö примитöны электроннöй пошта пыр сутки чöж, шыöдчöмъяссö видлалöны да тайö шыöдчöмъяс вылö вочакывъяссö мöдöдöны Комитетлöн уджалан кадö). 
4) юöртана материалъяс (брошюра, буклетъяс да с.в.) йöзöдöмöн.  
6. Комитетлöн инпас: 167982, Сыктывкар, Первомай ул., 78 к., мöд судта.
Комитетлöн уджалан кад: выльлун – четверг 8.45-сянь 18.00-öдз, пекнича 8.45-сянь 16.45-öдз, кост 13.00-сянь 14.00-öдз.

Справкаяс вылö телефонъяс: (код 8-8-212) 24-43-27 (водзвежöс), 24-26-51 (государствосянь вöр бöрся контроль, дöзьöр нуöдан да вöр дöзьöритöм да видзöм котыртан юкöн). 
Электроннöй пошталöн инпас: okomles@rkomi.ru.
7. Государственнöй мог йылысь юöр пасйыссьö Комитетын стенд вылын, кöні эм тайö административнöй регламентыс.
Государственнöй мог збыльмöдöм кузя консультацияяс сетсьöны гижöмöн шыöдчöмъяс серти, телефон либö электроннöй пошта пыр.

Гижöмöн шыöдчöмъяс серти консультация сетігöн шыöдчöм вылö вочакывйыс мöдöдсьö шыöдчысьлы пошта пыр гижöмöн шыöдчöм пасйöмсянь 30 лунысь оз дырджык кадколастö.

Электроннöй пошта пыр консультация сетігöн шыöдчöм вылö вочакыв мöдöдсьö шыöдчысьлы шыöдчöм воöмсянь 10 лунысь оз дырджык кадколастö. 
9. Государственнöй мог збыльмöдан кадколаст.

9.1. Прöверка нуöдан кадколастыс оз вермы лоны 20 уджалан лунысь унджык.

9.2. Ичöт предпринимательстволöн öти субъект серти планöвöй выезднöй прöверка нуöдан кадколастыс оз вермы лоны вонас ичöт предприятиелы 50 часысь да зэв ичöт предприятиелы 15 часысь унджык.

9.3. Торъя случайяс дырйи планöвöй выезднöй прöверка вермас нюжöдны Комитетса юрнуöдысь, сійöс вежысьяс, но 20 уджалан лунысь оз дырджык вылö ичöт предприятиеяслы, 15 часысь оз дырджык вылö зэв ичöт предприятиеяслы.

9.4. Государственнöй мог збыльмöдны кутшöмкö кад кежлö дугöдлöм вылö подувсö законодательствоöн абу артыштöма.
9.5. Государственнöй мог збыльмöдöмын вермасны öткажитны, кор законодательствоöн артыштöм подулыс прöверка нуöдöм вылö абу.

10. Государственнöй мог збыльмöдан юалöмъяс кузя юöр да консультация сетан местаяс оборудуйтсьöны государственнöй мог збыльмöдöм вылö комфортносьтлысь стандарт тöд вылö босьтöмöн. Комитетлöн зданиеö пыранінö öшöдсьö Комитетлöн нимöн вывеска. Государственнöй мог збыльмöдöм вылö, государственнöй мог збыльмöдöм йылысь юöртöм вылö кабинетъяс могмöдсьöны колана оборудованиеöн (компьютеръясöн, электроннöя арталан техникаöн, связь средствоясöн, оргтехникаöн), канцелярия кöлуйöн, юöр да справка сетан материалъясöн, улöсъясöн да пызанъясöн. Коридорын виччысян местаяс могмöдсьöны улöсъясöн, документъяс гижöм вылö пызанöн.
11. Государственнöй мог олöмö пöртöмысь сьöм оз босьтсьы.

III. Административнöй процедураяс

12. Государственнöй мог збыльмöдöмö пырöны татшöм административнöй процедураяс:

1) прöверкаяс нуöдöм кежлö дасьтысьöм;

2) прöверкаяс нуöдöм;
3) прöверкаяслысь помшуöмъяс оформитöм;
4) прöверкаяс нуöдiгöн аддзöм торкалöмъяс серти мераяс примитöм.

Государственнöй мог збыльмöдан блок-схема вайöдöма тайö административнöй регламент дорö содтöдын.

13. Прöверкаяс нуöдöм кежлö дасьтысьöм.

13.1. Прöверка нуöдöм йылысь решение примитöм вылö юридическöй збыльторйöн – подулöн лоö:

1) лöсялана календарнöй кадколаст вылö Комитетлысь государствосянь вöр бöрся контроль да дöзьöр збыльмöдöм кузя уджалан план вынсьöдöм (водзö – контроль да дöзьöр удж нуöдан план);
2) Комитетöн государственнöй власьт органъяссянь, меставывса асвеськöдлан органъяссянь, юридическöй кывкутысьяссянь да гражданасянь вöр законодательство торкалöмъяс йылысь эскöдан документъясöн да мукöд эскöданторйöн юöр босьтöм;
3) вöр законодательство торкалöмъяс бырöдöм йылысь корöмъяс збыльмöдан кад кольöм, мый урчитöма предписаниеöн. 

 13.2. Планöвöй прöверка нуöдсьö Комитетса юрнуöдысьöн вынсьöдöм контроль да дöзьöр удж нуöдан план вылö подуласьöмöн.

13.3. Контроль да дöзьöр удж нуöдан планъясын индöны:
1) юридическöй кывкутысьяслысь ним, асшöр уджалысьяслысь ов, ним, вич, кодъяслысь уджсö колö прöверитны;

2) быд планöвöй прöверка нуöдöмлысь медшöр могсö да подувсö;

3) быд планöвöй прöверка нуöдан кадпассö да кадколастсö;

4) Комитетлысь тыр нимсö прöверка нуöдöм вöсна кывкутысьлысь чинсö индöмöн. 

13.4. Непланöвöй прöверкаяс нуöдсьöны Комитетса юрнуöдысьлöн (сійöс вежысьлöн) решение серти, мый примитöны татшöм подув вылын: 
1) государственнöй власьт органъяссянь, меставывса асвеськöдлан органъяссянь, юридическöй кывкутысьяссянь да гражданасянь вöр законодательство торкалöмъяс йылысь эскöдан документъясöн да мукöд эскöданторйöн Комитет босьтö юöр;

2) юридическöй кывкутысьöн, асшöр уджалысьöн вöр законодательствоын аддзöм торкалöмъяс бырöдöм йылысь водзынджык сетлöм предписание збыльмöдан кадыс кольö.
Непланöвöй прöверка нуöдöмыс лöсьöдсьö «Государственнöй контроль (дöзьöр) да муниципальнöй контроль збыльмöдігöн юридическöй кывкутысьяслысь да асшöр уджалысьяслысь правояс дорйöм йылысь» Федеральнöй оланпаслöн 10 статья серти.
13.5. Шыöдчöмъяс да корöмъяс, мый серти оз позь тöдмавны Комитетö шыöдчысь мортöс, а сiдзжö шыöдчöмъяс да корöмъяс, кöнi абу пасйöма тайö административнöй регламентлöн 13.4 пунктын индöм лоöмтор йылысь юöрсö, оз вермыны лоны подулöн непланöвöй прöверка нуöдöмлы.
13.6. Планöвöй да непланöвöй прöверка нуöдны дасьтысигöн йöзöдсьö сійöс нуöдöм йылысь Комитетлöн тшöктöм (водзö – тшöктöм), мый кырымавсьö Комитетса юрнуöдысьöн либö сійöс вежысьясöн да эскöдсьö Комитетса печатьöн.

13.7. Тшöктöмын индыссьöны:

1) Комитетлöн тыр ним;

2) прöверка нуöдöм вылö уполномочитöм чина йöзлöн, а сiдзжö прöверка вылö корöм экспертъяслысь, экспертнöй организацияяс петкöдлысьяслöн ов, ним, вич, чин;

3) юридическöй кывкутысьлöн ним либö асшöр уджалысьлöн ов, ним, вич, кодöс прöверитöны;

4) медшöр могъяс, могъяс, прöверитантор да сiйöс нуöдан кад;

5) прöверка нуöдан правовöй подув;

6) прöверка нуöдан медшöр могъяс да могъяс олöмö пöртöм вылö колана контроль кузя мероприятие нуöдан кадколастъяс да лыддьöг;

7) тайö административнöй регламент;

8) прöверкалысь медшöр могъяс да могъяс олöмö пöртöм вылö юридическöй кывкутысьöн, асшöр уджалысьöн сетны колана документъяс лыддьöг;

9) прöверка нуöдан заводитчан да помасян кадпас.
13.8. Планöвöй прöверка нуöдöм йылысь юридическöй кывкутысьлы, асшöр уджалысьлы юöртö Комитет сiйöс нуöдны заводиттöдз куим уджалан лунысь оз сёрöнджык тшöктöмлысь копия пошта пыр заказнöя мöдöдöмöн сетöм йылысь уведомлениеöн либö мукöд позяна способöн.
Непланöвöй прöверка нуöдöм йылысь юридическöй кывкутысьлы, асшöр уджалысьлы юöртö Комитет «Государственнöй контроль (дöзьöр) да муниципальнöй контроль збыльмöдігöн юридическöй кывкутысьяслысь да асшöр уджалысьяслысь правояс дорйöм йылысь» Федеральнöй оланпаслöн 10 статьяöн урчитöм пöрадок серти.

13.9. Административнöй действиелöн помшуöм:

1) лöсьöдöма контроль да дöзьöр удж нуöдöм кузя Комитетлöн план либö босьтöма государственнöй власьт органъяссянь, меставывса асвеськöдлан органъяссянь, юридическöй кывкутысьяссянь да гражданасянь вöр законодательство торкалöмъяс йылысь эскöдан документъясöн да мукöд эскöданторйöн юöр;
2) йöзöдöма прöверка нуöдöм йылысь тшöктöм;

3) юридическöй кывкутысьöс, асшöр уджалысьöс юöртöма прöверка нуöдны заводитöм йылысь.
14. Прöверкаяс нуöдöм да налысь помшуöмъяс оформитöм.

14.1. Прöверка заводитöм вылö подулöн лоысь юридическöй лоöмторйöн лоö прöверка нуöдöм йылысь Комитетлöн тшöктöм.
Печатьöн эскöдöм тшöктöмлöн копия Комитетса чина мортöн сетсьö кырымасьöмöн юрнуöдысьлы либö юридическöй кывкутысьлöн мöд уполномочитöм чина мортлы либö асшöр уджалысьлы (сійöс петкöдлысьлы), служебнöй эскöданпас петкöдлöмöн.
14.2. Прöверка нуöдсьö тшöктöмын индöм Комитетса чина мортöн (йöзöн).

14.3. Прöверка нуöдсьö тшöктöмын индöм кадколастö.

14.4. Öти юридическöй кывкутысь либö асшöр уджалысь серти прöверкаяс нуöдсьöны куим воын öтиысь оз тшöкыдджыка.
Прöверкасö колö нуöдны 20 уджалан лунысь оз дырджык.

Ичöт предпринимательстволöн öти субъект серти планöвöй выезднöй прöверка нуöдан кадколастыс оз вермы лоны вонас ичöт предприятиелы 50 часысь да зэв ичöт предприятиелы 15 часысь унджык.

Торъя случайяс дырйи, кор колö нуöдны сьöкыд да (либö) дыр туялöмъяс, испытаниеяс, торъя экспертизаяс да расследованиеяс, планöвöй выезднöй прöверка нуöдысь Комитетса чина йöзлöн подулалöм вöзйöмъяс серти выезднöй планöвöй прöверкасö вермас нюжöдны Комитетса юрнуöдысь, сійöс вежысьяс, но 20 уджалан лунысь оз дырджык вылö ичöт предприятиеяслы, зэв ичöт предприятиеяслы 15 часысь оз дырджык вылö.
14.5. Непланöвöй прöверка нуöдсьö документарнöя да (либö) выезднöя.
14.6. Административнöй действиелöн помшуöм – нуöдöм прöверка.

15. Прöверкалысь помшуöмъяс оформитöм.

15.1. Нуöдöм прöверкаяслöн помшуöмъяс серти чина морт гижö юридическöй кывкутысьöн либö асшöр уджалысьöн вöр законодательствоö кутчысьöмсö прöверитан акт (водзö – прöверитан акт) кык экземплярын, кöні пасйыссьöны татшöм юöръяс:

1) прöверитан акт гижан кадпас, кад да места;

2) Комитетлöн тыр ним;

3) прöверка нуöдны подулöн лоысь тшöктöмлöн кадпас да номер;

4) Комитетса чина мортлöн (йöзлöн), кодъяс нуöдісны прöверкасö, ов, ним, вич, чин;

5) юридическöй кывкутысьлöн ним либö асшöр уджалысьлöн ов, ним, вич, кодöс прöверитöны, юридическöй кывкутысьöс петкöдлысьлöн либö асшöр уджалысьöс петкöдлысьлöн ов, ним, вич, чин, кодъяс вöліны прöверка нуöдігöн;

6) прöверка нуöдан кадпас, кад, кузьталун да места;

7) прöверка помшуöмъяс йылысь юöръяс, сы лыдын аддзöм торкалöмъяс йылысь, кутшöмöсь найö, йöз йылысь, кодъяс кывкутöны татшöм торкалöмъяссö вöчöмысь;
8) юридическöй кывкутысьöс либö асшöр уджалысьöс петкöдлысьöс (найöс уполномочитöм петкöдлысьясöс), а сідзжö йöзöс, кодъяс вöліны прöверка нуöдігöн, актöн тöдмöдöм йылысь либö тöдмасьны öткажитчöм йылысь юöръяс, налöн кырымпасъяс либö кырымасьны öткажитчöм; 
9) прöверка нуöдысь чина мортлöн (йöзлöн) кырымпас.

15.2. Прöверитан акт дорö содтöны нуöдöм туялöмъяслысь (испытаниеяслысь) да экспертизаяслысь сёрнигижöдъяс (кывкöртöдъяс), государственнöй контроль (дöзьöр) органъясса чина йöзлöн, уджалысьяслöн, кодъяс кывкутöны быть корöмъяс торкалöмысь, гöгöрвоöдöмъяс, сетöм предписаниеяслöн копияяс да мукöд документ либö налöн копияяс, мый йитчöма контроль кузя мероприятиеяслöн помшуöмъяскöд. 
15.3. Прöверитан актын пасйöны, эм-ö юридическöй кывкутысьöн либö асшöр уджалысьöн вöр законодательство торкалöм либö абу.
15.4. Прöверитан актсö оформитöны  веськыда сійöс помалöм бöрын кык экземплярöн, öтисö кодлысь содтöдъяса копияясöн сетöны юрнуöдысьлы, мöд чина мортлы либö юридическöй кывкутысьöс уполномочитöм пектöдлысьлы, асшöр уджалысьлы, сылöн уполномочитöм петкöдлысьлы прöверитан актöн тöдмöдöм йылысь либö тöдмöдны öткажитчöм йылысь расписка серти. Сэк, кор юрнуöдысьыс, мöд чина мортыс либö юридическöй кывкутысьöс уполномочитöм пектöдлысьыс, асшöр уджалысьыс, сылöн уполномочитöм петкöдлысьыс абу, а сідзжö морт, кодöс прöверитісны, оз сет прöверитан актöн тöдмöдöм йылысь либö тöдмöдны öткажитöм йылысь распискасö, актсö мöдöдöны заказнöй пошта пыр сетöм йылысь уведомлениеöн, мый пуктыссьö Комитетса делöын видзан прöверитан акт экземпляр дорö.
15.5. Сэтшöм случай дырйи, кор прöверитан акт гижигöн колö босьтны нуöдöм туялöмъяс, испытаниеяс, торъя расследованиеяс, экспертизаяс серти помшуöмъяс кузя кывкöртöдъяс, сэки прöверитан актсö гижöны контролируйтан мероприятие помасьöм бöрын куим уджалан лунысь оз дырджык да сетöны расписка серти юрнуöдысьлы, мöд чина мортлы либö юридическöй кывкутысьöс уполномочитöм пектöдлысьлы, асшöр уджалысьлы, сылöн уполномочитöм петкöдлысьлы либö мöдöдöны заказнöй пошта пыр сетöм йылысь уведомлениеöн, мый пуктыссьö Комитетса делöын видзан прöверитан акт экземпляр дорö.
15.6. Административнöй действиелöн помшуöм:
1) гижöма прöверитан акт;
2) актлысь экземпляр сетöма мортлы, код серти прöверкасö нуöдöма, либö мöдöдöма сылы пошта пыр.
16. Прöверкаяс нуöдігöн аддзöм торкалöмъяс серти примитöм мераяс.
16.1. Сэк, кор планöвöй да непланöвöй прöверкаяс дырйи сюрöны юридическöй кывкутысьöн, асшöр уджалысьöн вöр законодательствоын торкалöмъяс, Комитетса чина йöз:
1) юридическöй кывкутысьлы, асшöр уджалысьлы сетöны аддзöм торкалöмъяс бырöдöм йылысь предписаниеяс найöс бырöдöм вылö кадколаст индöмöн;
2) примитöны аддзöм торкалöмъяс бырöдан, наысь öлöдан, гражданалöн олöмлы, дзоньвидзалунлы лоны вермана лёкторйысь, пемöсъяслы, быдмöгъяслы, миянöс кытшалысь гöгöртаслы лёкторйысь видзчысян, государстволысь безопасносьт могмöдан, природнöй да техногеннöй сяма виччысьтöм лоöмторйысь öлöдан мераяс, а сiдзжö йöзöс, кодъяс лэдзисны аддзöм торкалöмъяссö, кывкутöмö кыскан мераяс.
16.2. Сэтшöм случайяс дырйи, кор прöверка нуöдiгöн индöма, мый юридическöй кывкутысьлöн, сылöн филиаллöн, петкöдланiнлöн, тэчасса юкöдувлöн, асшöр уджалысьлöн удж, сыöн эксплуатируйтан зданиеяс, стрöйбаяс, сооружениеяс, жыръяс, оборудование, татшöмсяма объектъяс, транспорт средствояс, наöн вöчöм да вузалöм тöваръяс (вöчöм уджъяс, сетöм услугаяс) вöсна веськыда вермас лоны лёктор гражданалöн олöмлы, дзоньвидзалунлы, лёктор пемöсъяслы, быдмöгъяслы, миянöс кытшалысь гöгöртаслы, государстволöн безопасносьтлы, вермас артмыны природнöй да техногеннöй сяма виччысьтöм лоöмтор либö татшöм лёкторсö вöчöма, сэки Комитетса чина йöз примитöны мераяс, медым не лэдзны вöчны лёкторсö либö дугöдны сійöс вöчöмсö юридическöй кывкутысьлысь, сылöн филиаллысь, петкöдланiнлысь, тэчасса юкöдувлысь, асшöр уджалысьлысь уджсö кутшöмкö кад кежлö сувтöдöмöн пöрадок серти, мый урчитöма Административнöй право торкалöмъяс йылысь Россия Федерацияса кодексöн, босьтны оборотысь прöдукциясö, мый вöчö лёктор гражданалöн олöмлы, дзоньвидзалунлы да миянöс кытшалысь гöгöртаслы, да юöртны гражданалы, а сiдзжö мукöд юридическöй кывкутысьлы, асшöр уджалысьлы кöть кутшöм позяна способöн лоны вермана лёктор йылысь да сiйöс бырöдан способъяс йылысь.
16.3. Комитетса чина йöз, кодъяс сетісны вöр законодательство торкöмсö бырöдöм йылысь предписание, предписаниеöн урчитöм кадколаст кольöм бöрын прöверийтöны водзынджык аддзöм торкöм бырöдöмсö тайö административнöй регламентöн урчитöм пöрадок серти.
16.4. Кор вöчöм торкöмсö бырöдöма, предписание сетысь чина морт гижö акт вöр законодательство торкöм бырöдöмсö эскöдысь документъяс содтöмöн.
16.5. Административнöй действиелöн помшуöм:

1) примитöма мераяс прöверка нуöдігöн аддзöм торкалöмъяс серти;

2) гижöма прöверитан акт;

3) актлысь экземпляр сетöма мортлы, код серти прöверкасö нуöдöма, либö мöдöдöма сылы пошта пыр.
IV. Государственнöй мог збыльмöдöм бöрся видзöдан пöрадок да формаяс
17. Государственнöй мог збыльмöдöм кузя административнöй процедураясöн индöм действиеяслöн сьöрсьöн-бöрсьöн мунöмö кутчысьöм да решениеяс примитöм бöрся видзöдö Комитетса юрнуöдысь (сійöс вежысь).
18. Быдлунъя контроль збыльмöдöмлысь периодичносьтсö урчитö Комитетса юрнуöдысь.
19. Государственнöй мог збыльмöдан тырвыйöлун да качество серти видзöдöмöн лоöны прöверкаяс нуöдöм, шыöдчысьяслысь право торкалöмъяс аддзöм да бырöдöм, шыöдчысьяслысь шыöдчöмъяс, кöні эмöсь решениеяс вылö, чина йöзлöн вöчöмтор (вöчтöмтор) вылö норасьöмъяс,  видлалöм, на серти решениеяс примитöм да вочакывъяс лöсьöдöм.
Прöверкаяс нуöдöмын помшуöмъяс серти, кор аддзыссьöны шыöдчысьяслöн право торкалöмъяс, Россия Федерацияса законодательство серти мыжа йöзöс кыскöны кывкутöмö.

20. Государственнöй мог збыльмöдан тырвыйöлун да качество серти прöверкаяссö нуöдöны Комитетса тшöктöдъяс подув вылын.

Прöверка дырйи вермасны видлавны став юалöмсö, мый йитчöма государственнöй мог збыльмöдöмкöд, либö торъя юалöмъяс.

V. Чина мортлöн вöчöмтор (вöчтöмтор), а сiдзжö государственнöй мог збыльмöдiгöн сыöн примитöм решение обжалуйтан пöрадок

21. Юридическöй кывкутысьяслöн, асшöр уджалысьяслöн, кодъяслысь уджсö колö прöверитны (прöверитöма), либö найöс уполномочитöм петкöдлысьяслöн, а сiдзжö государственнöй власьт органъяслöн, меставывса асвеськöдлан органъяслöн, юридическöй кывкутысьяслöн да гражданалöн, кодъяс мöдöдiсны вöр законодательство торкалöмъяс йылысь юöр (водзö – шыöдчысьяс), эм право ёрдöдз либö ёрд пöрадок серти обжалуйтны Комитетса чина йöзлысь вöчöмтор (вöчтöмтор) да государственнöй мог збыльмöдiгöн наöн примитöм решениеяс.
22. Государственнöй мог збыльмöдöм бöрся видзöдö Комитетса юрнуöдысь.

Шыöдчысьяс вермöны обжалуйтны Комитетса чина йöзлысь вöчöмтор (вöчтöмтор), а сідзжö да государственнöй мог збыльмöдiгöн наöн примитöм решениеяс сылöн юрнуöдысьлы ас сёрниöн аддзысьлöм (приём) дырйи, 24-21-28 телефон пыр, а сідзжö гижöмöн шыöдчöм, норасьöм (претензия) мöдöдöмöн.

Примитöны татшöм инпас серти: Сыктывкар, Первомай ул., 78 к.

23. Комитетса юрнуöдысь, сійöс вежысьяс да государствосянь вöр бöрся контроль да дöзьöр нуöдан да вöр дöзьöритöм да видзöм котыртан юкöнса начальник примитöны шыöдчысьясöс ас сёрнинаныс.
Ас сёрнинаныс примитöны ас шыöдчигöн либö телефон пыр татшöм телефон номеръяс кузя: (8-8212 код) 24-43-27 (водзвежöс), 24-26-51 (государствосянь вöр бöрся контроль да дöзьöр нуöдан да вöр дöзьöритöм да видзöм котыртан юкöн).
Шыöдчысьлы юöртöны приём нуöдан лун, кад, места йылысь, Комитетса чина мортлысь, коді примитö,  чин, ов, ним, вич.    

24. Кор шыöдчысьяс шыöдчöны гижöмöн, норасьöмсö колö видлавны татшöм шыöдчöмсö регистрируйтан лунсянь 30 лунысь оз дырджык.

25. Шыöдчöм (норасьöм) видлалан помшуöмъяс серти Комитетса юрнуöдысь примитö шыöдчысьлысь корöмсö олöмö пöртöм йылысь либö норасьöмсö олöмö пöртны öткажитöм йылысь решение. 

Шыöдчöмын (норасьöмын) видлалан помшуöмъяса гижöмöн вочакыв мöдöдсьö индöм шыöдчысьлы пошта инпас серти либö сетсьö сылы мукöд позяна ногöн. 

26. Кор гижöмöн шыöдчöмын (норасьöмын) абу индöма шыöдчысьлöн овыс, коді мöдöдіс шыöдчöмсö, да пошта инпасыс, мый серти колö мöдöдны вочакывсö, сэки шыöдчöм вылö вочакывсö оз сетны.

27. Кор гижöмöн шыöдчöмын эмöсь ёрччана либö увтыртана кывъяс, чина мортлöн, а сідзжö сылöн семьяö пырысьяслöн олöмлы, дзоньвидзалунлы да эмбурлы грöзитöм, сэки шыöдчöмас гижöм юалöмъяс кузя вочакывсö позьö не сетны да юöртны шыöдчысьлы, коді мöдöдіс шыöдчöмсö, сы йылысь, мый оз позь правосö лёк вылö бергöдны.

Сэк, кор гижöмöн шыöдчöмсö он вермы лыддьыны, шыöдчöм вылö вочакывсö оз сетны, мый йылысь юöртöны шыöдчысьлы, коді мöдöдіс шыöдчöмсö, сылысь овсö да пошта инпассö кö позьö лыддьыны.

Сэк, кор шыдчысьлöн гижöмöн шыöдчöмын эм юалöм, мый вылö унаысь нин вöлі сетлöма вочакыв водзынджык мöдöдлöм шыöдчöмъяскöд йитöдын, да та дырйи шыöдчöмын оз вайöдсьыны выль помкаяс да лоöмторъяс, та вылö уполномочитöм чина морт примитö öчереднöй шыöдчöмлöн подувтöмлун йылысь решение да дугöдö шыöдчыськöд тайö юалöм кузя письмöасьöмсö. Шыöдчысьлы юöртöны тайö решение йылысь. 
Сэк, кор шыöдчöмын сетöм юалöм кузя оз позь сетны вочакывсö государственнöй либö федеральнöй оланпасöн видзан мукöд гусятор кутысь юöр йöзöдтöг, шыöдчысьлы, коді мöдöдіс шыöдчöмсö, юöртöны, мый сетöм юалöм кузя вочакывсö сетны оз позь индöм юöръяссö йöзöдны позьтöмлун вöсна.

Сэк, кор помкаяссö, мый серти шыöдчöмын сетöм юалöмъяс кузя вочакывсö абу вöлі сетöма, водзö вылö лоö бырöдöма, шыöдчысьлöн эм право выльысь мöдöдны Комитетö шыöдчöмсö.   
28. Шыöдчысьяс вермöны юöртны налысь правояс да оланпас серти интересъяс торкöм, чина йöзлöн вöчöмтор либö вöчтöмтор, административнöй регламентлысь положениеяс торкöм, абу корректнöй поведение либö служебнöй этика торкöм йылысь Комитетлöн телефон номеръяс либö электроннöй пошта пыр, мый индöма административнöй регламентын.

29. Шыöдчысьлöн эм право обжалуйтны государственнöй мог збыльмöдігöн примитöм решениесö, а сідзжö Комитетса чина йöзлысь вöчöмторсö (вöчтöмторсö) ёрд пöрадок серти Россия Федерацияса законодательствоöн индöм кадколастö.
Сэтшöм случай дырйи, кор шыöдчысьлöн видзöдлас серти государственнöй мог збыльмöдiгöн Комитетса чина йöзлöн примитöм решениеяс, вöчöмторъяс (вöчтöмторъяс) торкöны сылысь правосö да оланпас серти интересъяссö, шыöдчысьлöн эм право урчитöм ногöн шыöдчыны Коми Республикаса Арбитражнöй ёрдö либö öтувъя юрисдикцияа ёрдö.

Шыöдчöмсö позьö сетны Коми Республикаса Арбитражнöй ёрдö либö öтувъя юрисдикцияа ёрдö куим тöлысь чöжöн сiйö лунсянь, кор заинтересуйтöм морт тöдмалiс сылысь правояссö да оланпас серти интересъяссö торкöм йылысь.

Государствосянь вöр бöрся контроль да дöзьöр 
збыльмöдігöн прöверкаяс нуöдöм кузя 
государственнöй мог олöмö пöртан 
административнöй регламент дорö
содтöд

Государственнöй мог олöмö пöртан блок-схема 

	Прöверка нуöдöм кежлö дасьтысьöм

	
	
	

	Комитетлысь контроль да дöзьöр удж нуöдан план лöсьöдöм
	
	Комитетöн государственнöй власьт органъяссянь, меставывса асвеськöдлан органъяссянь, юридическöй кывкутысьяссянь да гражданасянь вöр законодательство торкалöмъяс эскöдан документъясöн да мукöд эскöданторйöн юöр босьтöм 

	
	
	

	Прöверка нуöдöм йылысь тшöктöм йöзöдöм

	

	Юридическöй кывкутысьöс, асшöр уджалысьöс прöверка заводитöм йылысь юöртöм

	

	Прöверка нуöдöм

	

	Прöверкалысь помшуöмъяс оформитöм

	

	Прöверитан акт гижöм

	

	Мортлы, код серти нуöдсис прöверкаыс, акт экземпляр сетöм либö пошта пыр мöдöдöм

	

	Прöверка нуöдігöн аддзöм торкалöмъяс серти мераяс примитöм

	
	
	

	Юридическöй кывкутысьлы, асшöр уджалысьлы аддзöм торкалöмъяс бырöдöм йылысь предписание сетöм найöс бырöдан кадколаст индöмöн
	
	Аддзöм торкалöмъяс бырöдан, наысь öлöдан, гражданалöн олöмлы, дзоньвидзалунлы лоны вермана лёкторйысь, пемöсъяслы, быдмöгъяслы, миянöс кытшалысь гöгöртаслы лёкторйысь видзчысян, государстволысь безопасносьт могмöдан, природнöй да техногеннöй сяма виччысьтöм лоöмторйысь öлöдан мераяс, а сiдзжö йöзöс, кодъяс лэдзисны аддзöм торкалöмъяссö, кывкутöмö кыскан мераяс примитöм

	

	Водзынджык аддзöм торкалöм бырöдöм кузя прöверка нуöдöм

	

	Прöверитан акт гижöм

	

	Мортлы, код серти нуöдсис прöверкаыс, акт экземпляр сетöм либö пошта пыр мöдöдöм

